
KRONIKAK



Ziabogarako adina  
aldaketa?

Etxebizitza Legea joan den 2015eko 
irailaren 26an sartu zen indarrean 
eta denbora beharko da zenbateko 
eragina izango duen argitzeko. Lehe-
nik eta behin, Espainiako Gobernuak 
Epaitegi Konstituzionalean erreku-
rrituko ote duen ikuskizun dagoela-
ko. Hala egin zuen PPk Nafarroako 
Etxebizitza Legearekin, estatuarenak 
diren konpetentzietan esku hartzen 
zela argudiatuta. Nafarroako legearen 
aplikazioa etenda dago 2013az geroz-
tik. Rajoyren Gobernuak Andaluziako 
eta Kanariar Uharteetako etxebizitza 
legeak ere errekurritu zituen arrazoi 
berberarengatik. Zehazki, jabetzari 
dagokion legedian esku hartzea sala-
tu zuen. Espainiako Gobernu berriak 
Etxebizitza Legearekiko hartuko duen 
jarrera zein izango den ikusteko dago, 
beraz. 
	 Bestetik, legeak etxebizitza politi-
ka publikoaren oinarriak ezartzen ba-
ditu ere, norabide horren baitan ga-
ratu beharreko araudiak zehaztuko 
du aldaketen zenbaterainokoa. Eusko 
Jaurlaritzaren ardura da legea garatu-
ko duen araudia osatzea eta legearen 
aplikaziorako derrigorrezkoak diren 
aldaketak gauzatzen hastea. Kontuan 
hartzekoa da, Etxebizitza Legea opo-
sizioko hiru alderdiren bozek bultzatu 
dutela (EH Bildu, PSE eta UPD) eta go-

bernua sostengatzen duen EAJ aurka 
agertu dela, PPrekin batera. Ondorioz, 
ez dirudi Urkulluren Gobernuak bo-
rondate bereziki irmoa izango duenik 
legeak baimentzen dituen aldaketak 
araudian ahal beste garatzeko.
	 Legearen kontrako adierazpenak 
egin zituen Eusko Jaurlaritzak, eki-
mena Legebiltzarrean eztabaidatu 
aurretik. Josu Erkoreka gobernua-
ren bozeramaileak ohartarazi zue-
nez, “mundu mailako dei efektua” 
sor dezake, etxebizitza eskubidea 
eskubide subjektibo gisa aitortzen 
dela eta. Era berean, legea betetzeko 
behar diren baliabide ekonomikoak 
gehiegizkoak direlakoan, ekonomi-
koki bideraezina dela ziurtatu zuen 
Jaurlaritzak eta gobernuaren politi-
ka soziala baldintzatuko duela. Ikus-
kizun dago, beraz, Urkulluren go-
bernuak zenbateko epean garatuko 
duen araudia, baita legeak marrazten 
duen norabide aldaketan zenbaterai-
no sakontzen duen ere.
	 Legearen bultzatzaileek, aldiz, orain 
arteko politiken porrota nabarmendu 
dute etxebizitza eskubidea gauzatze-
ko garaian eta neurri berrien beha-
rra azpimarratu dute. Nahiz eta legean 
jasotzen dena guztientzako nahikoa 
ez izan, etxegabetzeak geldiarazi, alo-
kairua sustatu eta etxebizitza hutsen-

gan eragiteko bide berriak zabaltzeari 
eman diote garrantzia, besteak bes-
te. Legeak etxebizitza arazo guztiak 
konpontzerik espero ez duten arren, 
norabide aldaketarako abiapuntu ego-
kiagoa dela uste dute.
	 Etxebizitzaren egungo egoerari au-
rre egin eta etxebizitza eskubidea 
gauzatu ahal izateko neurriak hartu 
behar direla inork gutxik jartzen du 

Gorka Berasategi 
@GorkaBerasategi

Etxegabetzeak geldiarazteko bidea zabaltzen du, etxebizitzak 
desjabetzeko boterea onartzen dio administrazioari, alokairua lehenetsiko 
du jabetzaren aurretik eta etxebizitza hutsei kanona ezarriko die. Horiek 
dira, besteak beste, Etxebizitza Legeak dakartzan berrikuntzetako batzuk. 
Ez bakarrak. Araba, Bizkaia eta Gipuzkoan, etxebizitza eskubidea, eskubide 
subjektibo gisa onartzen da. Hau da, administrazioa etxebizitza eskubidea 
bermatzera dago derrigortua, legez. Baina aldaketa horiek guztiak 
baldintzatuta daude eta legearen hainbat ekarpen ondoren garatuko den 
araudiaren esku gelditu dira. Beraz, zenbaterainoko aldaketaz ari gara?  

